
Isteri penagih dadah dalam kumpulan sosioekonomi rendah di Malaysia
berhadapan dengan pelbagai permasalahan dalam kehidupan hingga mampu
menjejaskan kesejahteraan mental. Disamping berhadapan dengan tekanan
ekonomi, keterlibatan suami dengan penagihan dadah menyebabkan golongan
ini berhadapan dengan konflik perkahwinan yang tinggi. Antara aspek penting
bagi isteri penagih dadah berhadapan dengan konflik perkahwinan dihadapi
adalah daya tindak dan sokongan sosial. Justeru, kajian yang dilakukan
bertujuan mengenalpasti saling perkaitan antara tekanan ekonomi, konflik
perkahwinan, daya tindak, sokongan sosial dan kesejahteraan mental dalam
kalangan isteri penagih dadah dari kumpulan sosioekonomi rendah di Malaysia.
Peranan daya tindak dan sokongan sosial sebagai faktor pengantara bagi
perkaitan antara konflik perkahwinan dengan kesejahteraan mental turut
dikenalpasti. Disamping itu, kajian ini bertujuan mengenalpasti keupayaan
tekanan ekonomi, konflik perkahwinan, daya tindak dan sokongan sosial
sebagai faktor peramal unik kepada kesejahteraan mental.

Kajian bereka bentuk kuantitatif berasaskan paradigma positivisme dan
berbentuk keratan rentas serta menggunakan kaedah tinjauan dilakukan bagi
mengenalpasti saling perkaitan antara pemboleh ubah. Selain itu, kajian ini
melibatkan 132 orang isteri penagih dadah yang suami mereka sedang
mendapatkan rawatan di Pusat Pemulihan Penagihan Narkotik (PUSPEN) dan
dipilih menggunakan kaedah pensampelan bertujuan. Pengumpulan data
dilakukan menggunakan soal selidik secara atas talian. Alat pengukuran yang
telah digunakan bagi mengukur pemboleh ubah kajian adalah Economic Strain
Scale, subskala konflik perkahwinan yang terdapat dalam Braiker-Kelly
Partnership Questionnaire, Coping and Adaptation Processing Scale Short Form



(CAPS-Short Form), Multidimensional Scale of Perceived Social Support
(MPSS) dan Short Warwick-Edinburgh Mental Well-being Scale (SWEMWBS).
Data yang dikumpul telah dianalisis menggunakan perisian Statistical Package
for Social Science (SPSS) dan Partial Least Squares — Structural Equation
Modelling (PLS-SEM) berbantukan perisian SmartPLS 4.0.

Dapatan kajian mendapati terdapat perkaitan yang positif antara tekanan
ekonomi dengan konflik perkahwinan (=0.235, p<0.05), konflik perkahwinan
dengan daya tindak (B=0.172, p< 0.05), daya tindak dengan kesejahteraan
mental (B=0.265, p<0.05), sokongan sosial dengan daya tindak ($=0.302,
p<0.001), dan sokongan sosial dengan kesejahteraan mental ($=0.238, p<0.05).
Manakala tekanan ekonomi (= -0.033, p>0.05) dan konflik perkahwinan (= -
0.099, p>0.05) didapati tidak mempunyai perkaitan langsung yang signifikan
dengan kesejahteraan mental. Konflik perkahwinan juga didapati tidak
mempunyai perkaitan yang signifikan dengan sokongan sosial (B= 0.012,
p>0.05). Disamping itu, peranan daya tindak (f=0.046, p>0.05) dan sokongan
sosial (f=0.003, p>0.05) sebagai faktor pengantara bagi perkaitan antara konflik
perkahwinan dengan kesejahteraan mental juga mendapati kedua-dua faktor ini
bukan faktor pengantara yang signifikan. Tambahan lagi, dapatan kajian
mendapati kesejahteraan mental dapat diterangkan oleh tekanan ekonomi,
konflik perkahwinan, daya tindak dan sokongan sosial sebanyak 16.6%
(R2=0.166) iaitu berada pada tahap lemah. Sebagai kesimpulan, kajian yang
dilakukan secara tidak langsung dapat memperkaya kajian berkaitan isteri
penagih dadah dalam kumpulan sosioekonomi rendah khususnya di negara
Malaysia. Dapatan kajian ini juga dapat memberikan sumbangan yang signifikan
kepada bhidang ilmu pengetahuan, kajian masa hadapan dan pembangunan
dasar melibatkan isteri penagih dadah dalam kumpulan sosioekonomi rendah.

Kata kunci: tekanan ekonomi, konflik perkahwinan, daya tindak, sokongan
sosial, kesejahteraan mental

Wives of drug addicts in the low socioeconomic group in Malaysia face various
challenges in life that can adversely affect their mental well-being. Apart from
economic pressures, the involvement of husbands in drug addiction leads to high
levels of marital conflict in this group. Among the crucial aspects faced by wives
of drug addicts dealing with marital conflict are coping strategies and social
support. Therefore, this study aims to determine the interrelationships between
economic pressure, marital conflict, coping strategies, social support, and mental
well-being among wives of drug addicts from the low socioeconomic group in
Malaysia. The role of coping strategies and social support as mediating factors
in the relationship between marital conflict and mental well-being is also
identified. Additionally, the study aims to determine the predictive capabilities of
economic pressure, marital conflict, coping strategies, and social support as
unique factors contributing to mental well-being.

The study takes a quantitative approach based on the positivist paradigm,
utilizing a cross-sectional design and employing a survey method to determine
the interrelationships between variables. It involves 132 wives of drug addicts
whose husbands are undergoing treatment at the Narcotics Addiction
Rehabilitation Center (PUSPEN), selected through purposive sampling. Data
collection is conducted using an online questionnaire. Measurement tools used
to assess study variables include the Economic Strain Scale, the marital conflict
subscale of the Braiker-Kelly Partnership Questionnaire, Coping and Adaptation
Processing Scale Short Form (CAPS-Short Form), Multidimensional Scale of
Perceived Social Support (MPSS), and Short Warwick-Edinburgh Mental Well-
being Scale (SWEMWBS). The collected data are analyzed using the Statistical
Package for Social Science (SPSS) software and Partial Least Squares —



Structural Equation Modeling (PLS-SEM) with the assistance of SmartPLS 4.0
software.

The study findings reveal a positive relationship between economic pressure and
marital conflict (B=0.235, p<0.05), marital conflict and coping strategies
(B=0.172, p< 0.05), coping strategies and mental well-being (p=0.265, p<0.05),
social support and coping strategies (3=0.302, p<0.001), and social support and
mental well-being (8=0.238, p<0.05). Economic pressure (f= -0.033, p>0.05)
and marital conflict (3= -0.099, p>0.05) are found to have no direct significant
relationship with mental well-being. Marital conflict is also found to have no
significant relationship with social support (= 0.012, p>0.05). Moreover, the
roles of coping strategies ($=0.046, p>0.05) and social support ($=0.003,
p>0.05) as mediating factors in the relationship between marital conflict and
mental well-being are not significant. Furthermore, the study finds that mental
well-being can be explained by economic pressure, marital conflict, coping
strategies, and social support to the extent of 16.6% (R?=0.166), indicating a
weak level of explanation. In conclusion, this indirectly conducted study
contributes to enriching research on wives of drug addicts in the low
socioeconomic group, particularly in Malaysia. The findings of this study also
make a significant contribution to the field of knowledge, future research, and
policy development involving wives of drug addicts in the low socioeconomic

group.

Keywords: economic strain, marital conflict, coping skill, social support, mental
wellbeing

BAB 1

PENGENALAN

Bahagian ini membincangkan berkenaan latar belakang kajian, pernyataan
masalah, persoalan kajian, objektif kajian, hipotesis kajian, kesignifikanan kajian,
rangka kerja teoritikal, rangka kerja konseptual dan definisi terminologi.

1.1 Latar Belakang Kajian

Kesejahteraan mental merupakan aspek yang penting dalam kehidupan
seseorang individu. Individu yang mempunyai kesejahteraan mental yang baik
berupaya untuk menguruskan tekanan, menjalinkan hubungan dan mampu
membuat keputusan yang rasional dalam menguruskan kehidupan seharian
(Sirgy, 2020). Dalam konteks Malaysia, keprihatinan kerajaan terhadap isu
kesejahteraan mental dapat dibuktikan melalui inisiatif Kementerian Kesihatan
Malaysia dalam merangka Plan Strategik Kebangsaan Bagi Kesihatan Mental
2020-2025 (Kementerian Kesihatan Malaysia, 2020). Menurut Kementerian
Kesihatan Malaysia (2020), kesejahteraan mental seseorang individu
dipengaruhi pelbagai faktor seperti status sosioekonomi yang rendah,
kemiskinan, penyalahgunaan bahan, keganasan dalam hubungan dan
penderaan. Berdasarkan gambaran ini, isteri penagih dadah berpendapatan
rendah atau dikenali sebagai golongan B40 iaitu berpendapatan di bawah
RM4850 (Jabatan Perangkaan Malaysia, 2020) merupakan satu golongan yang
dipercayai menghadapi isu berkaitan kesejahteraan mental (Siti Marziah Zakaria
et al., 2022). Disamping dikategorikan sebagai golongan rentan akibat taraf
sosioekonomi yang rendah, keterlibatan suami dengan isu penagihan dadah
menyebabkan golongan ini menghadapi tekanan dalam kehidupan yang lebih
tinggi. Ini disebabkan isteri penagih dadah berpendapatan rendah cenderung
mengalami pelbagai faktor berisiko dalam keluarga (Bruns & Pilkauskas, 2019;
Huang, King & McAtee, 2018).

Sementara itu, penagihan dadah merupakan isu yang sentiasa membelengu
dunia dan Malaysia sejak dahulu. Statistik daripada Jabatan Penjara Malaysia
menunjukkan kemasukan banduan ke penjara mengikut jenis kesalahan paling
tinggi dari tahun 2013 hingga 2017 adalah melibatkan kesalahan dadah
berbanding dengan kesalahan lain (Jabatan Perdana Menteri, 2018). Menurut
Agensi Antidadah Kebangsaan (2020), jumlah penagih dadah di Malaysia pada
tahun 2019 adalah sebanyak 128, 325 orang berbanding anggaran populasi
rakyat Malaysia iaitu antara 32.4 juta hingga 32.6 juta. Data ini menunjukkan
nisbah penagih dadah dengan jumlah populasi rakyat Malaysia adalah
bersamaan dengan 1 orang bagi setiap 254 orang penduduk. Dari aspek jantina,
majoriti penagih dadah iaitu sebanyak 135, 869 (95.5%) adalah lelaki manakala
penagih wanita pula adalah sebanyak 6330 (4.5%) orang. Berdasarkan statistik



ini, dianggarkan bahawa jumlah isteri yang mempunyai suami penagih dadah
adalah lebih ramai berbanding suami yang mempunyai isteri penagih dadabh.

Selain daripada itu, individu yang berkahwin secara amnya mempunyai
kesejahteraan mental yang lebih tinggi berbanding dengan individu yang tidak
berkahwin, bercerai atau kematian pasangan (Hsu & Barrett, 2020;
Ndayambaje, Nkundimana, Pierewan, Nizeyumukiza & Ayriza, 2020; Purol,
Keller, Jeewon Oh, Chopik, & Lucas, 2020). Dalam konteks isteri penagih dadah
B40 di Malaysia, golongan ini dilihat berhadapan dengan cabaran yang besar
kerana disamping berhadapan dengan tekanan ekonomi (Zarinah Arshat et al.,
2018), mereka turut berhadapan dengan konflik perkahwinan yang tinggi
berbanding dengan individu yang pasangan mereka bukan penagih dadah
(Balaganeshan & Ragupathy, 2019). Ini disokong oleh beberapa pengkaiji lepas
yang mendapati faktor penyumbang utama kepada konflik perkahwinan adalah
isu penyalahgunaan dadah (Balaganeshan & Ragupathy, 2019). Konflik
perkahwinan yang berlaku boleh menjejaskan kefungsian dan sistem keluarga
serta secara tidak langsung menjejaskan kesejahteraan mental pasangan sama
ada suami atau isteri (Coffman & Swank, 2020).

Tahap sosioekonomi yang rendah serta Kketerlibatan suami dengan
penyalahgunaan dadah dijangka menyebabkan krisis dalam perkahwinan
berlaku. Hill (2003) telah mengelaskan sumber krisis perkahwinan atau krisis
keluarga kepada empat jenis iaitu perpecahan atau perpisahan ahli keluarga,
pertambahan ahli keluarga, keruntuhan moral ahli keluarga dan gabungan
antara keruntuhan moral dengan perpecahan atau pertambahan ahli keluarga.
Dalam konteks perkahwinan dan isu penagihan dadah, sumber krisis bagi
pasangan dapat dikelaskan sebagai gabungan antara keruntuhan moral dan
perpecahan pasangan suami atau isteri. Ini kerana penyalahgunaan dadah
merupakan satu kesalahan undang-undang di kebanyakan negara serta
melibatkan keruntuhan moral. Di samping itu, penyalahgunaan dadah juga boleh
menyebabkan individu yang terlibat dijatuhi hukuman penjara atau dikehendaki
menjalani rawatan di pusat pemulihan dadah.

Bagi berhadapan dengan konflik perkahwinan, daya tindak yang digunakan bagi
mengatasi konflik tersebut adalah amat penting bagi memastikan kesejahteraan
mental kekal stabil. Kajian dilakukan pengkaji terdahulu mendapati tahap daya
tindak ahli keluarga penagih dadah mempunyai perkaitan dengan kesejahteraan
mental (Dayal et al., 2019; Horvath & Urban, 2019). Selain daripada daya tindak,
antara komponen penting dalam membantu meningkatkan kesejahteraan
mental adalah sistem sokongan sosial. Sokongan sosial yang diperoleh keluarga
penagih dadah dipercayai mampu meningkatkan kesejahteraan mental (Petra,
2019). Disamping itu, daya tindak dan sokongan sosial juga merupakan
pemboleh ubah yang dipercayai mampu bertindak sebagai pemboleh ubah
pengantara bagi perkaitan antara konflik perkahwinan dan kesejahteraan mental
(Orford et al., 2017; Petra, 2019). Berdasarkan Teori Ekologi Keluarga (Bubolz
& Sontag, 2009), kesejahteraan mental seseorang ahli keluarga dipengaruhi



oleh struktur ekosistem keluarga dan proses ekosistem keluarga yang
mengandungi konsep-konsep tersebut.

Justeru, kajian yang dilakukan bertujuan mengkaji saling perkaitan antara
tekanan ekonomi, konflik perkahwinan, daya tindak, sokongan sosial dan
kesejahteraan mental disamping mengenalpasti sejauh mana pemboleh ubah
tersebut meramal kesejahteraan mental isteri penagih dadah B40 di Malaysia.
Selain itu, kajian ini juga bertujuan mengenalpasti keupayaan daya tindak dan
sokongan sosial sebagai faktor pengantara bagi perkaitan antara konflik
perkahwinan dengan kesejahteraan mental isteri penagih dadah B40 di
Malaysia.

1.2 Pernyataan Masalah

Isteri dalam keluarga berpendapatan rendah berkemungkinan menghadapi
tekanan hidup disebabkan kesukaran mendapatkan keperluan asas dalam
keluarga. Namun tekanan yang dihadapi oleh isteri penagih dadah B40 mungkin
lebih tinggi berbanding dengan tekanan yang dihadapi oleh isteri B40 bukan
penagih dadah. Ini disebabkan sikap suami yang merupakan penagih dadah
cenderung mengabaikan tanggungjawab (Bekircan & Tanriverdi, 2019; Schultz
& Alpaslan, 2020), melakukan keganasan terhadap isteri (Fathi et al., 2020;
Schultz & Alpaslan, 2020), kurang berkomunikasi (Fathi et al., 2020; Olafsddttir,
2020), dan mengabaikan emosi (Bekircan & Tanriverdi, 2019; Wilson et al.,
2019). Dalam konteks keluarga penagih dadah, isteri penagih dadah merupakan
individu yang mengalami tekanan yang lebih tinggi hingga menjejaskan
kesejahteraan mental berbanding ahli keluarga lain (Orford, 2017).
Kesejahteraan mental yang rendah ini diandaikan berlaku disebabkan mereka
menghadapi tekanan ekonomi dan konflik perkahwinan. Dapatan daripada
kajian lepas berkenaan perkaitan antara konflik perkahwinan dengan
kesejahteraan mental mendapati konflik perkahwinan yang tinggi akan
menyebabkan kesejahteraan mental isteri terjejas (Balaganeshan & Ragupathy,
2019; Dhote, 2018). Konflik berterusan yang dihadapi golongan ini dilihat bukan
sahaja menjejaskan kesejahteraan mental (Balaganeshan & Ragupathy, 2019;
Coffman & Swank, 2020) malah jika tidak dicegah berkemungkinan memberi
kesan yang lebih teruk seperti mempunyai idea untuk membunuh diri (Lin et al.,
2020; Still, 2020; Yu et al.,, 2019). Keupayaan isteri penagih dadah untuk
mendapatkan kesejahteraan mental adalah penting kerana dengan adanya
kesejahteraan mental yang baik, isteri penagih dadah dapat menguruskan
tekanan yang dihadapi, menjalinkan hubungan yang baik dengan orang lain dan
mampu membuat keputusan dengan baik dalam menguruskan kehidupan
seharian. Walaubagaimanapun, sorotan daripada kajian lepas mendapati
kebanyakan kajian yang dilakukan terhadap isteri penagih dadah adalah
berfokuskan kepada konsep kesihatan mental negatif seperti kemurungan,
kebimbangan dan stres. Kajian yang memfokuskan kepada aspek kesihatan
mental positif seperti konsep kesejahteraan mental kurang dilakukan. Kajian
terhadap kesejahteraan mental adalah perlu dilakukan memandangkan konsep
kesihatan mental negatif atau kesakitan mental adalah berbeza dengan konsep



kesejahteraan mental. Ini kerana konsep kesejahteraan mental adalah
berfokuskan untuk meningkatkan kesejahteraan mental atau kualiti hidup
manakala fokus kajian berkenaan konsep kesakitan mental adalah untuk
merawat atau mengurangkan ketidakfungsian (Sirgy, 2020).

Pemboleh ubah utama dalam kajian ini adalah tekanan ekonomi, konflik
perkahwinan, daya tindak, sokongan sosial dan kesejahteraan mental. Tekanan
ekonomi dan konflik perkahwinan merupakan pemboleh ubah tidak bersandar
manakala kesejahteraan mental merupakan pemboleh ubah bersandar. Antara
kedua-dua hubungan ini, daya tindak dan sokongan sosial bertindak sebagai
pemboleh ubah pengantara. Andaian utama kajian ini adalah kesan negatif
konflik perkahwinan terhadap kesejahteraan mental mungkin dapat dijelaskan
melalui daya tindak yang digunakan dan sokongan sosial yang diterima oleh
isteri penagih dadah. Walaubagaimanapun, peranan daya tindak dan sokongan
sosial sebagai faktor pengantara bagi perkaitan antara konflik perkahwinan
dengan kesejahteraan mental masih belum kukuh kerana terdapat
percanggahan dapatan kajian daripada pengkaji-pengkaji terdahulu. Bagi
peranan daya tindak sebagai faktor pengantara, terdapat dapatan kajian lepas
yang mendapati daya tindak sebagai faktor pengantara yang signifikan bagi
perkaitan antara aspek dalam perkahwinan dengan kesejahteraan mental
(Goldfarb & Trudel, 2019; Horvath & Urban, 2019; Orford, Padin, et al., 2017).
Manakala terdapat pengkaji lepas yang mendapati daya tindak bukan faktor
pengantara bagi perkaitan antara kedua-dua pemboleh ubah tersebut (Dayal et
al., 2019; Liang et al., 2022; Petra, 2019). Bagi peranan sokongan sosial
sebagai faktor pengantara pula, dapatan kajian oleh Petra (2019), Abbas et al.
(2019) dan Sultan et al. (2018) mendapati sokongan sosial merupakan
pemboleh ubah yang mampu menjelaskan perkaitan antara aspek dalam
perkahwinan dengan kesejahteraan mental manakala dapatan kajian tersebut
bercanggah dengan dapatan kajian oleh Park (2018) serta Xavier dan Wesley
(2018). Sementara itu, perkaitan langsung antara tekanan ekonomi, konflik
perkahwinan, daya tindak, sokongan sosial dan kesejahteraan mental telah
dibuktikan oleh beberapa pengkaji lepas. Daya tindak (Dayal et al., 2019;
Horvéath & Urban, 2019; Orford et al., 2017) dan sokongan sosial (Abbas et al.,
2019; Gan et al., 2019; Geldenhuys & Henn, 2017; Park, 2018; Petra, 2020)
dilihat merupakan faktor yang mampu meningkatkan kesejahteraan mental
namun isteri penagih dadah dilihat kurang berinisiatif untuk mendapatkan
sokongan sosial dan berdaya tindak (Orford et al., 2013). Walaupun kesemua
pemboleh ubah ini mempunyai perkaitan antara satu sama lain, namun hasil
sorotan daripada kajian lepas mendapati kajian yang menggabungkan kelima-
lima pemboleh ubah ini dalam satu kajian adalah sangat kurang terutamanya
dalam konteks kajian terhadap isteri penagih dadah B40 di Malaysia. Justeru,
matlamat utama kajian ini adalah untuk mengenalpasti perkaitan antara tekanan
ekonomi, konflik perkahwinan, daya tindak, sokongan sosial dengan
kesejahteraan mental isteri penagih dadah B40 di Malaysia.

Disamping itu, kerangka teoritikal yang mendasari kajian ini adalah
pengintegrasian antara Teori Ekologi Keluarga (Bubolz & Sontag, 2009), Model
Stress-Strain-Coping-Support (Orford et al., 2010) dan Teori Imbangan Positif



(Sirgy, 2019). Berdasarkan Teori Ekologi Keluarga, kesejahteraan individu
merupakan produk yang terhasil daripada perkaitan antara persekitaran dan
warisan organisma. Dalam konteks teori ini, kesejahteraan mental isteri penagih
dadah boleh dilihat berdasarkan interaksi antara struktur ekosistem keluarga
(tekanan ekonomi), keperluan kepada perhubungan (konflik perkahwinan),
sumber yang diperoleh (sokongan sosial) dan proses adaptasi (daya tindak).
Bagi pengaplikasian Model Stress-Strain-Coping-Support pula, ahli keluarga
kepada individu yang mengalami ketagihan dilihat cenderung mengalami
tekanan dan bagi mengatasi tekanan tersebut, daya tindak dan sokongan sosial
merupakan faktor yang mempunyai perkaitan dengan ketegangan yang dialami.
Walaupun model SSCS merupakan model yang sering digunakan bagi
mengenalpasti saling perkaitan antara pemboleh ubah tersebut, terdapat
beberapa limitasi model tersebut telah dikenalpasti. Pertama adalah kesahan
model ini terhadap populasi dari negara membangun dan negara yang
mengamalkan budaya kolektivisme masih terhad dan memerlukan kajian
lanjutan (Dayal et al. 2019). Kedua, model SSCS mengkaji daya tindak secara
interpersonal dan kajian terhadap daya tindak secara intrapersonal perlu
dilakukan (Wilson et al., 2017). Ketiga, peranan daya tindak dan sokongan sosial
sebagai faktor pengantara atau faktor penyederhana bagi hubungan antara
tekanan dan ketegangan masih samar dan memerlukan kajian lanjut (Petra,
2019). Kajian ini turut didasari oleh Teori Imbangan Positif yang diperkenalkan
oleh Sirgy (2020). Teori ini mengandaikan bahawa kesejahteraan mental boleh
dilihat berdasarkan enam tahap iaitu tahap fisiologikal, tahap emosional, tahap
kognitif, tahap meta-kognitif, tahap perkembangan dan tahap sosial-ekologikal.
Pada setiap tahap analisis, kesejahteraan mental dilihat melalui imbangan positif
iaitu “banyak keadaaan yang diingini berbanding keadaan yang tidak diingini”
yang dinyatakan secara unik pada setiap tahap analisis. Walaubagaimanapun,
pengaplikasian Teori Imbangan Positif dalam kajian ini bukan berfokus kepada
enam tahap tersebut sebaliknya berfokus kepada pandangan teori ini terhadap
konsep kesejahteraan mental iaitu gabungan antara konsep hedonik dan
eudaimonia.

Kesimpulannya, tujuan utama kajian ini adalah untuk mengenalpasti perkaitan
antara tekanan ekonomi, konflik perkahwinan, daya tindak, sokongan sosial dan
kesejahteraan mental isteri penagih dadah B40 di Malaysia. Kajian ini turut
bertujuan mengenalpasti sejauh mana tekanan ekonomi, konflik perkahwinan,
daya tindak dan sokongan sosial meramal kesejahteraan mental isteri penagih
dadah B40 di Malaysia. Disamping itu, kajian ini turut bertujuan mengenalpasti
peranan daya tindak dan sokongan sosial sebagai faktor pengantara bagi
perkaitan antara konflik perkahwinan dengan kesejahteraan mental.

Persoalan Kajian

Berdasarkan pernyataan masalah yang telah dibincangkan, persoalan kajian
yang timbul adalah seperti berikut:

1.

1.4

Apakah profil responden seperti negeri tempat tinggal, umur, tahap
pendidikan, tempoh perkahwinan, bilangan anak, pekerjaan,
pendapatan bulanan dan pendapatan bulanan keluarga isteri penagih
dadah B40?

Adakah terdapat perkaitan antara tekanan ekonomi, konflik
perkahwinan, daya tindak, sokongan sosial dan kesejahteraan mental
isteri penagih dadah B40?

Adakah daya tindak berperanan sebagai pengantara bagi perkaitan
antara konflik perkahwinan dengan kesejahteraan mental isteri penagih
dadah B40?

Adakah sokongan sosial berperanan sebagai pengantara bagi perkaitan
antara konflik perkahwinan dengan kesejahteraan mental isteri penagih
dadah B40?

Adakah tekanan ekonomi, konflik perkahwinan, daya tindak dan
sokongan sosial faktor peramal unik kepada kesejahteraan mental isteri
penagih dadah B40?

Objektif Kajian

Bahagian ini menjelaskan objektif umum dan objektif khusus bagi kajian yang
dijalankan.

1.4.1 Objektif Umum

Objektif umum kajian ini adalah mengkaji perkaitan antara tekanan ekonomi,
konflik perkahwinan, daya tindak, sokongan sosial dan kesejahteraan mental
isteri penagih dadah B40.

1.4.2 Objektif Khusus

Memperihalkan profil responden seperti negeri tempat tinggal, umur,
tahap pendidikan, tempoh perkahwinan, bilangan anak, pekerjaan,
pendapatan bulanan dan pendapatan bulanan keluarga.

Mengenalpasti perkaitan antara tekanan ekonomi, konflik perkahwinan,
daya tindak, sokongan sosial dan kesejahteraan mental isteri penagih
dadah B40.

Mengenalpasti kesan pengantara daya tindak bagi perkaitan antara
konflik perkahwinan dengan kesejahteraan mental isteri penagih dadah
B40.

Mengenalpasti kesan pengantara sokongan sosial bagi perkaitan antara
konflik perkahwinan dengan kesejahteraan mental isteri penagih dadah
B40.

Mengenalpasti tekanan ekonomi, konflik perkahwinan, daya tindak dan
sokongan sosial sebagai faktor peramal unik kepada kesejahteraan
mental isteri penagih dadah B40.

Hipotesis Kajian

Berdasarkan objektif khusus yang dibina, berikut merupakan hipotesis yang

akan diuiji:

Hai:  Terdapat perkaitan positif yang signifikan antara tekanan ekonomi
dengan konflik perkahwinan isteri penagih dadah B40.

Ha2:  Terdapat perkaitan negatif yang signifikan antara tekanan ekonomi
dengan kesejahteraan mental isteri penagih dadah B40.

Has:  Terdapat perkaitan positif yang signifikan antara konflik perkahwinan
dengan daya tindak isteri penagih dadah B40.

Has:  Terdapat perkaitan positif yang signifikan antara konflik perkahwinan
dengan sokongan sosial isteri penagih dadah B40.

Has:  Terdapat perkaitan negatif yang signifikan antara konflik perkahwinan
dengan kesejahteraan mental isteri penagih dadah B40.

Has:  Terdapat perkaitan positif yang signifikan antara daya tindak dengan
kesejahteraan mental isteri penagih dadah B40.

Ha7.  Terdapat perkaitan positif yang signifikan antara sokongan sosial
dengan daya tindak isteri penagih dadah B40.

Has:  Terdapat perkaitan positif yang signifikan antara sokongan sosial
dengan kesejahteraan mentalisteri penagih dadah B40.

Hao:  Daya tindak berperanan sebagai pengantara positif yang signifikan bagi
perkaitan antara konflik perkahwinan dengan kesejahteraan mental isteri
penagih dadah B40.

Hao:  Sokongan sosial berperanan sebagai pengantara positif yang signifikan

bagi perkaitan antara konflik perkahwinan dengan kesejahteraan mental
isteri penagih dadah B40.



Ha11:  Tekanan ekonomi, konflik perkahwinan, daya tindak dan sokongan
sosial peramal yang signifikan terhadap kesejahteraan mental isteri
penagih dadah B40.

1.6 Kesignifikanan Kajian

Kesignifikanan kajian secara umumya boleh dibahagikan kepada tiga bahagian
iaitu kesignifikanan terhadap bidang ilmu pengetahuan, kesignifikanan terhadap
teoritikal dan kesignifikanan terhadap amalan praktikal.

Berkaitan aspek kesignifikanan terhadap ilmu pengetahuan, pelaksanaan kajian
adalah signifikan untuk mengisi kelompongan bidang ekologi keluarga
khususnya dalam kajian berkenaan faktor-faktor mempengaruhi kesejahteraan
mental isteri kepada penagih dadah. Pemilihan faktor-faktor peramal seperti
tekanan ekonomi, konflik perkahwinan, daya tindak dan sokongan sosial adalah
relevan kerana dapatan daripada kajian-kajian lepas mendapati keempat-empat
faktor ini memberi impak kepada kesejahteraan mental isteri penagih dadah.
Tambahan lagi, kajian ini mengkaji keempat-empat faktor peramal secara
serentak dan akan dilakukan dalam konteks isteri kepada penagih dadah di
Malaysia. Justeru, dapatan daripada kajian yang akan dilakukan dapat memberi
nilai tambah dalam bidang ekologi keluarga khususnya dalam konteks negara
Malaysia.

Kajian yang dilakukan juga adalah signifikan terhadap aspek teoritikal.
Pengintegrasian antara Teori Ekologi Keluarga, Model Stress-Strain-Coping-
Support (SSCS) dan Teori Imbangan Positif dijangka dapat memberikan
gambaran yang lebih komprehensif terhadap kesejahteraan mental isteri
penagih dadah. Pelaksanaan kajian ini adalah berpandukan model SSCS yang
sering digunakan oleh pengkaji-pengkaji di negara barat dalam mengkaji ahli
keluarga kepada individu yang terlibat dengan isu penagihan. Namun, sorotan
kajian lepas mendapati kebanyakan kajian yang berpandukan model SSCS
adalah tidak melibatkan keluarga yang menghadapi tekanan disebabkan
masalah ketagihan dadah khususnya di Malaysia. Disamping itu, model SSCS
hanya melihat tekanan yang dihadapi isteri akibat penagihan dadah suami
secara langung serta tidak melihat saling perkaitan antara tekanan-tekanan
tersebut seperti perkaitan antara tekanan ekonomi dengan konflik perkahwinan.
Sehubungan itu, pengintegrasian antara Teori Ekologi Keluarga dan model ini
adalah penting bagi mengenalpasti saling perkaitan antara tekanan ekonomi dan
konflik perkahwinan kerana menurut Teori Ekologi Keluarga, struktur ekosistem
seperti status sosioekonomi saling berkaitan dengan sifat individu atau keluarga
seperti konflik perkahwinan.

Kesignifikanan kajian terhadap amalan praktikal pula dapat dibahagikan kepada
tiga aspek iaitu individu atau isteri kepada penagih dadah, pihak
bertanggungjawab seperti masyarakat, pihak kerajaan atau badan profesional



dan pengamal-pengamal psikologi serta kaunselor yang berhadapan dengan isu
keluarga penagih dadah khususnya kepada isteri penagih dadah. Dari aspek
isteri penagih dadah, kajian ini dijangka dapat membantu memberi pendedahan
kepada isteri penagih dadah berkenaan kepentingan meningkatkan daya tindak
serta keperluan mendapatkan sokongan sosial dalam meningkatkan
kesejahteraan mental mereka ketika berhadapan dengan tekanan atau konflik
perkahwinan. Penglibatan isteri dalam proses kepulihan penagih dadah adalah
penting namun dalam masa yang sama kesejahteraan mental isteri kepada
penagih dadah juga perlu diberi penekanan. Dari aspek pihak bertanggungjawab
seperti pihak kerajaan dan ahli masyarakat, kajian ini dijangka dapat memberi
pendedahan kepada pihak terlibat untuk memberi perhatian kepada kelompok
ini yang dilihat sering dipinggirkan. Program psikopendidikan boleh diberikan
melalui Kementerian Pembangunan Wanita dan Keluarga, Lembaga
Pembangunan Penduduk dan Keluarga Negara (LPPKN) atau Agensi Antidadah
Kebangsaan (AADK) berkenaan daya tindak dan sokongan sosial terhadap isteri
penagih dadah. Pengamal psikologi dan kaunselor pula boleh menjadikan
dapatan kajian ini sebagai panduan dalam melakukan intervensi atau sesi
kaunseling yang mana secara tidak langsung dapat membantu isteri penagih
dadah meningkatkan kesejahteraan mental mereka.

1.7 Rangka Kerja Teoritikal

Bahagian ini membincangkan rangka kerja teoritikal yang menjadi asas kepada
kajian yang dijalankan iaitu Teori Ekologi Keluarga (Bubolz & Sontag, 2009),
Model Stress-Strain-Coping-Support (SSCS) (Orford et al., 2010) dan Teori
Imbangan Positif (Sirgy, 2020). Rajah 1.1 merupakan rangka kerja teoritikal yang
menggabungkan kesemua teori dan model yang menjadi panduan bagi
membina rangka kerja konseptual kajian ini.

1.7.1 Teori Ekologi Keluarga

Ekosistem keluarga merupakan subsistem ekologi manusia yang menekankan
interaksi antara keluarga dan persekitaran. Ekosistem keluarga mempunyai tiga
elemen asas: (1) organisma: merujuk kepada ahli keluarga. (2) persekitaran:
termasuk alam semulajadi, persekitaran dibina manusia (human-built
environments), dan persekitaran sosio-budaya. (3) organisasi keluarga:
kefungsian keluarga untuk mengubah tenaga dalam bentuk informasi kepada
keputusan dan tindakan keluarga. Oleh itu, keluarga dilihat sebagai satu sistem
yang mempunyai sempadan dengan sistem yang lain dan menekankan interaksi
antara keluarga dengan keadaan sekeliling mereka. Dalam menjelaskan teori
ekologi manusia, Bubolz dan Sontag (2009) mencadangkan individu merupakan
produk yang terhasil daripada perkaitan antara persekitaran dan warisan
organisma. Kemudiannya, Bubolz dan Sontag (2009) menggariskan ekosistem
keluarga terdiri daripadan tiga konsep susunan iaitu manusia, persekitaran
mereka serta interaksi antara mereka.

Manusia boleh terdiri daripada kumpulan individu yang bergantung kepada
persekitaran untuk memenuhi kelangsungan hidup. Persekitaran adalah
termasuk persekitaran semulajadi atau fizikal, yang terdiri daripada suasana,
iklim, tumbuhan dan mikroorganisma yang menyokong kehidupan. Antara
persekitaran lain adalah persekitaran sosiobudaya termasuklah komuniti,
bahasa, undang-undang, norma, nilai budaya dan lain-lain. Persekitaran juga
boleh dibina oleh manusia seperti jalan, mesin, tempat perlindungan, barang
material dan apa sahaja yang dibina. Menurut Bubolz dan Sontag (2009),
persekitaran sosiobudaya (termasuk manusia lain), konstruk budaya (bahasa,
undang-undang dan nilai), dan sosial serta institusi ekonomi (pasaran ekonomi
dan sistem kawalselia) mempengaruhi persekitaran semula jadi dan
persekitaran dibina manusia.

Teori Ekologi Keluarga umumnya dibahagikan kepada tiga bahagian iaitu
struktur ekosistem keluarga, proses ekosistem keluarga dan hasil pada tahap
mikro dan makro. Ketiga-tiga bahagian ini mempunyai pelbagai konsep utama
yang saling berkaitan antara satu sama lain. Pada bahagian struktur ekosistem
keluarga, terdapat tiga struktur utama iaitu keluarga yang mempunyai pelbagai
ciri, sifat individu dan keluarga, dan kepelbagaian persekitaran. Pada bahagian
ini, kepelbagaian ciri keluarga boleh dilihat kepada struktur keluarga sama ada
ibu bapa dan anak, ibu atau bapa tunggal, ibu bapa tiada anak, perkahwinan
sama jenis dan pelbagai struktur keluarga yang lain, etnik atau
kewarganegaraan ahli keluarga, tahap kehidupan dan sosioekonomi keluarga.
Dalam kajian ini, pengkhususan bahagian struktur keluarga adalah kepada isteri
penagih dadah, mempunyai anak berusia 17 tahun dan ke bawah, berbangsa
Melayu, warganegara Malaysia dan tahap ekonomi adalah dalam kategori B40.
Bagi ciri status sosioekonomi, kajian ini memfokuskan kepada tekanan ekonomi
yang dihadapi oleh isteri penagih dadah.

Bahagian struktur ekosistem keluarga turut melihat sifat individu dan keluarga.
Antara konsep utama dalam sifat individu dan keluarga adalah konsep
keperluan, nilai, matlamat, sumber dan artifak. Walaubagaimanapun, kajian
yang dilakukan memfokuskan kepada dua konsep yang terdapat dalam sifat
individu dan keluarga iaitu konsep keperluan dan sumber. Berdasarkan konsep
keperluan, individu dan keluarga mempunyai keperluan yang mesti dipenuhi
pada beberapa tahap jika mereka mahu meneruskan kemandirian dan terlibat
dalam tingkah laku adaptif. Menurut Bubolz dan Sontag (2009), keperluan boleh
dibahagikan kepada tiga kumpulan iaitu keperluan untuk rasa mempunyai,
berhubungan dan kemenjadian. Keperluan kepada rasa mempunyai dan
perhubungan merujuk kepada keperluan individu untuk dicintai dan mempunyai
seseorang untuk mencintai, diterima dan dirasai dengan baik oleh orang lain dan
untuk membolehkan komunikasi berlaku. Keperluan kepada kemenjadian pula
merujuk kepada keperluan untuk pertumbuhan diri dan pencapaian hasrat diri.
Dalam konteks kajian ini, konsep keperluan merujuk kepada pemboleh ubah
konflik perkahwinan. Ini kerana konflik perkahwinan dicirikan melalui lebih
banyak penyataan dan tingkah laku negatif yang wujud dalam kalangan
pasangan hingga boleh menyebabkan keperluan kepada rasa dipunyai dan
mempunyai berkurangan antara suami dan isteri (Fincham, 2003).

Teori Ekologi Keluarga turut memperkenalkan konsep sumber yang terdapat
dalam sifat individu dan keluarga. Bubolz dan Sontag (2009) mengandaikan
persekitaran di sekeliling manusia menyediakan sumber seperti sokongan sosial
dan perkhidmatan serta sumber bukan manusia. Sumber boleh terbahagi
kepada tiga iaitu sumber personal seperti kemahiran, kesihatan, pengetahuan
dan kecerdasan; sumber interpersonal seperti komitmen, kejituan dan integrasi
sosial; dan sumber bukan manusia seperti rumah, pakaian, wang dan
sebagainya. Dalam konteks kajian ini, sumber merujuk kepada sumber
interpersonal iaitu sokongan sosial yang diterima oleh isteri penagih dadah yang
merangkumi sokongan individu signifikan, sokongan keluarga dan sokongan
rakan.

Pada bahagian proses ekosistem keluarga, perkaitan antara konsep-konsep
yang terdapat dalam struktur ekosistem keluarga terlibat dengan proses utama
iaitu adaptasi. Bubolz dan Sontag (2009) mendefinisikan adaptasi sebagai
tingkah laku sistem kehidupan yang mengubah keadaan atau struktur sistem,
persekitaran atau kedua-duanya. Dalam konteks ini, manusia tidak sewenang-
wenangnya beradaptasi dengan persekitaran sebaliknya turut mengubah
persekitaran tersebut untuk mencapai hasrat yang diingini. Adaptasi adalah
proses yang penting bagi membolehkan keluarga atau individu meningkatkan
pertumbuhan diri dan berintegrasi secara progresif. Dalam kajian ini, konsep
adaptasi dimanifestasi melalui daya tindak. Menurut Roy (2016), daya tindak
merupakan satu tingkah laku di mana proses adaptasi yang dilakukan oleh
individu apabila berhadapan dengan situasi atau jangka masa yang kritikal.
Sehubungan itu, konsep daya tindak dilihat bersesuaian untuk diaplikasikan
kepada konsep adaptasi yang terdapat dalam Teori Ekologi Keluarga.

Bahagian ketiga yang terdapat dalam Teori Ekologi Keluarga adalah bahagian
hasil iaitu terdiri daripada tahap mikro dan tahap makro. Hasil daripada
kefungsian ekosistem keluarga dikonsepsualisasikan melalui istilah kualiti hidup
dan kualiti persekitaran. Bentuk kualiti ini termasuklah tahap di mana nilai
disedari, matlamat dan keperluan dicapai. Kualiti hidup manusia juga boleh
ditafsirkan sebagai kesejahteraan sama ada kesejahteraan secara objektif atau
subjektif dan ianya boleh dinilai secara individu, keluarga atau masyarakat. Pada
tahap individu, kualiti hidup boleh ditunjukkan melalui perasaan gembira atau
sengsara, minda yang sejahtera atau mengalami kebimbangan serta kepuasan
hidup. Kualiti persekitaran pula adalah seperti persekitaran yang selamat, sihat,
boleh didiami, bertindak balas, mempunyai perlindungan, kualiti estetik dan
mencukupi serta adil dalam membekalkan ekonomi, sokongan, dan sumber
sosial. Dalam kajian ini, konsep kualiti hidup memfokuskan kepada individu iaitu
dengan melihat kesejahteraan mental isteri penagih dadah.

1.7.2 Teori Imbangan Positif

Pelopor bidang kesihatan mental positif telah banyak mempertikaikan tentang
kesejahteraan subjektif kerana sering digambarkan melalui perspektif
kesejahteraan hedonik. Konsep asas perspektif ini adalah kesejahteraan dilihat
melalui perasaan individu terhadap kehidupan mereka iaitu “rasa baik tentang
kehidupan” dan merangkumi kepuasan hidup secara keseluruhan, kepuasan
terhadap sesuatu bahagian dalam kehidupan dan perasaan emosi positif.
Perspektif lain dalam melihat kesejahteraan adalah melalui perspekiif
eudaimonia atau kesejahteraan psikologi yang mana perspektif ini
menggambarkan kesejahteraan sebagai kualiti kefungsian individu dalam
kehidupan. Konsep eudaimonia berbeza dengan konsep hedonik kerana konsep
eudaimonia tidak melihat kesejahteraan kepada bagaimana tanggapan individu
tentang kehidupan sebaliknya menekankan kepada kefungsian hidup itu sendiri.
Antara gagasan dalam eudaimonia adalah autonomi, hubungan positif dengan
orang lain, penguasaan persekitaran, pertumbuhan personal dan tujuan hidup.
Antara dimensi penting lain dalam mengukur kesihatan mental mental positif
adalah kesejahteraan sosial. Gugusan yang terdapat dalam dimensi ini adalah
penerimaan sosial, aktualisasi sosial, sumbangan sosial, kepaduan sosial dan
integrasi sosial.

Berdasarkan konsep-konsep tersebut, Sirgy (2019) telah membangunkan Teori
Imbangan Positif dalam melihat kesejahteraan mental yang menggabungkan
aspek kesejahteraan subjektif (hedonik), kesejahteraan psikologi (eudaimonia),
kesejahteraan sosial serta beberapa aspek lain yang berkaitan dengan kualiti
hidup dan kesejahteraan seperti aspek fisiologi, emosi, sains kognitif,
perkembangan manusia dan sosiologi. Teori Imbangan Positif merupakan teori
yang melihat kesejahteraan mental atau kesihatan mental positif pada enam
tahap iaitu tahap fisiologikal, tahap emosional, tahap kognitif, tahap meta-
kognitif, tahap perkembangan dan tahap sosial-ekologikal. Di setiap tahap
analisis adalah imbangan positif iaitu “banyak keadaaan yang diingini
berbanding keadaan yang tidak diingini” yang dinyatakan secara unik pada
setiap tahap analisis.

1. Takrifan kesejahteraan mental pada tahap fisiologikal: individu
mengalami lebih banyak neuro-kimia berkaitan emosi positif (dopamin,
serotonin, endorfin, oksitoksin dan sebagainya) berbanding neuro-kimia
berkaitan emosi negatif (kortisol dan sebagainya)

2. Takrifan kesejahteraan mental pada tahap emosional: individu
mengalami lebih banyak emosi positif (kebahagiaan, kegembiraan,
ketenangan, kepuasan dan sebagainya) berbanding emosi negatif
(marah, sedih, cemburu, dengki, murung) dan sebagainya

3. Takrifan kesejahteraan mental pada tahap kognitif: individu mengalami
lebih banyak bahagian kepuasan (kepuasan secara jelas dan pelbagai
bahagian kehidupan seperti kehidupan keluarga, kehidupan kerja dan
kehidupan sosial) berbanding ketidakpuasan dalam bahagian kehidupan
yang lain.

4, Takrifan kesejahteraan mental pada tahap meta-kognitif: individu
mengalami lebih banyak penilaian positif tentang kehidupan dengan
menggunakan sesetengah perbandingan yang piawai (kepuasan
dengan kehidupan sekarang dengan kehidupan masa lalu, kehidupan
ahli keluarga, kehidupan rakan sekerja, kehidupan orang lain dalam
kitaran hidup dan sebagainya) berbanding penilaian negatif dengan
menggunakan piawai perbandingan yang sama atau lain.

5. Takrifan kesejahteraan mental pada tahap perkembangan: individu
mengalami lebih banyak sifat psikologikal yang positif (penerimaan
kendiri, pertumbuhan personal, tujuan hidup, penguasaan persekitaran,
autonomi, hubungan positif dengan orang lain dan sebagainya)
berbanding sifat psikologikal yang negatif (pesimis, putus asa,
kecelaruan depresif, neurotisisme, keimpulsifan, dan sebagainya)

6. Takrifan kesejahteraan mental pada tahap sosial-ekologikal: individu
mengalami lebih banyak sumber sosial (penerimaan sosial,
kesempurnaan sosial, penyumbangan sosial, integrasi sosial, dan
sebagainya) berbanding tekanan sosial (eksklusif sosial dan dipulaukan
sosial).

1.7.3 Model Stress-Strain-Coping-Support

Model Stress-Strain-Coping-Support (Orford et al., 2010) merupakan salah satu
model yang sering digunakan oleh ahli psikologi kesihatan dalam melihat
keluarga yang berhadapan dengan tekanan terutamanya tekanan berkaitan
ketagihan dadah dan alkohol. Idea utama model ini adalah setiap individu akan
bertindakbalas terhadap keadaan yang memberi tekanan dengan cara yang
berbeza. Tindakbalas yang berbeza ini secara tidak langsung akan memberikan
kesan yang berbeza. Selain itu, model ini menekankan bahawa individu yang
berhadapan dengan tekanan mempunyai kapasiti untuk berdaya tindak terhadap
tekanan tersebut. Terdapat empat konsep utama di dalam model ini. Konsep
tersebut adalah seperti berikut:

1.7.3.1 Stres

Andaian pertama dalam model ini adalah ahli keluarga kepada individu yang
terlibat dengan ketagihan akan mengalami stres yang tinggi terutamanya bagi
ahli keluarga yang rapat. Hal ini kerana ketagihan (sama ada dadah, alkohol
atau judi) yang serius secara semulajadinya sering dikaitkan dengan
karakteristik yang boleh memusnahkan sesebuah hubungan. Ciri individu yang
mengalami ketagihan seperti melakukan kekerasan dan pengabaian
tanggungjawab kebiasaannya berlaku dalam tempoh masa yang lama dan
berlaku dengan kerap. Keadaan ini menyebabkan ahli keluarga akan mengalami
stres yang tinggi dan juga boleh menyebabkan belakunya konflik. Dalam
menjelaskan konsep stres, Orford et al. (2013) menyatakan stres ahli keluarga
yang terlibat dengan isu penagihan dapat dilihat melalui dua aspek iaitu aspek
kebimbangan dan aspek kemusnahan secara aktif yang berlaku dengan

semulajadi. Berdasarkan aspek kebimbangan, ahli keluarga sering berasa
bimbang terhadap ahli keluarga yang terlibat dengan isu penagihan.
Kebimbangan ini termasuklah bimbang terhadap kesihatan fizikal dan mental
penagih, penjagaan diri, pendidikan, pekerjaan, kewangan dan masa depan
mereka. Ahli keluarga juga bimbang berkenaan kefungsian keluarga mereka
secara keseluruhan iaitu merangkumi pengekalan kualiti keluarga, perhubungan
antara ahli keluarga dan kefungsian keluarga pada masa tersebut dan pada
masa akan datang. Berdasarkan aspek kemusnahan secara aktif yang berlaku
dengan semulajadi pula, ianya berkait rapat dengan kemusnahan kualiti dan
perhubungan kekeluargaan. Orford et al. (2013) turut menjelaskan bahawa stres
ahli keluarga akibat daripada masalah penagihan terdiri daripada pelbagai
variasi seperti masalah keharmonian keluarga, masalah pengurusan kehidupan
dan masalah sumber material.

1.7.3.2 Ketegangan

Ketegangan yang dialami oleh ahli keluarga kepada individu yang terlibat
dengan ketagihan merupakan kesan langsung daripada persekitaran yang
dihadapi. Berdasarkan model SSCS, ketegangan ahli keluarga dapat dirujuk
kepada kesihatan ahli keluarga. Masalah kesihatan ini berlaku kerana ahli
keluarga penagih akan mengalami gangguan tingkah laku, perubahan
karakteristik dan kesukaran yang melampau hasil daripada masalah ketagihan
ahli keluarga terdekat mereka. Masalah kesihatan yang dialami oleh ahli
keluarga terdekat ini boleh merangkumi masalah melibatkan kesihatan fizikal
ataupun kesihatan psikologikal. Antara contoh masalah kesihatan fizikal yang
sering dialami oleh ahli keluarga penagih adalah anemia, sakit kepala, sakit
belakang, tekanan darah tinggi, asma, migrain dan cirit-birit. Masalah kesihatan
psikologi pula adalah seperti kebimbangan, kemurungan, putus asa, takut,
rendah diri, rasa bersalah serta perasaan langsung terhadap penagih seperti
marah dan dendam. Sehubungan itu, ketegangan dalam konteks kajian ini
adalah memfokuskan kepada kesejahteraan mental isteri penagih dadah.

1.7.3.3 Daya Tindak

Daya tindak merupakan idea asas kepada model SSCS yang mana ahli keluarga
yang berhadapan dengan kesukaran hidup akibat keterlibatan ahli keluarga
terdekat dengan masalah penagihan perlu memikirkan apakah cara untuk
memahami kesilapan dalam keluarga dan bagaimana untuk bereaksi terhadap
perkara tersebut. Gaya pemahaman dan reaksi ahli keluarga terhadap isu yang
dihadapi ini adalah merujuk kepada daya tindak. Daya tindak merupakan
andaian asas kepada model SSCS kerana model ini percaya bahawa ahli
keluarga bukan berada dalam keadaan yang tidak berdaya sebaliknya berupaya
untuk meningkatkan kesihatan diri. Model SSCS memperkenalkan tiga kaedah
daya tindak yang digunakan oleh ahli keluarga dalam berhadapan dengan isu
penagihan ahli keluarga mereka iaitu pembinaan (putting up), penarikan
(withdrawing) dan keterlibatan (engaged coping/standing up). Bagi daya tindak

pembinaan, ahli keluarga cenderung untuk bertoleransi dengan masalah
penyalahgunaan bahan ahli keluarga mereka. Sebagai contoh, mereka
menerima ahli keluarga yang terlibat dengan isu penagihan seadanya,
meletakkan diri untuk menampung penyalahgunaan bahan, menyokong tanpa
pemikiran kritikal terhadap tingkah laku atau bertingkah laku secara pasif
terhadap ahli keluarga yang terlibat dengan penyalahgunaan bahan. Daya
tindak jenis ini juga turut boleh dikenali sebagai toleransi tidak bertindak
(tolerant-inaction). Daya tindak kedua yang diperkenalkan oleh model SSCS
adalah daya tindak penarikan. Daya tindak penarikan merupakan daya tindak
yang dilakukan dengan mengeluarkan diri daripada dunia ahli keluarga yang
terlibat dengan isu penagihan. Mereka cenderung untuk berdikari, memfokuskan
kepada kehendak dan keperluan diri, tidak terlalu bimbang terhadap ahli
keluarga yang terlibat dengan penagihan, melakukan apa yang hendak
dilakukan, dan cuba mendapatkan kehidupan yang baru. Daya tindak ketiga iaitu
daya tindak keterlibatan merupakan daya tindak yang dapat dicirikan melalui
keupayaan ahli keluarga untuk mengawal emosi, meminimumkan kemusnahan
diri, keluarga dan rumah, berupaya bersikap asertif dan memberikan sokongan
dalam memulihkan ahli keluarga yang terlibat dengan ketagihan.

Berdasarkan definisi daya tindak yang dikemukakan oleh Maguire (2012), daya
tindak yang terdapat dalam model SSCS dapat dikategorikan sebagai daya
tindak dalam kategori bentuk interpersonal iaitu sama ada bentuk pengelakan
atau pendekatan. Walaubagaimanapun, penggunaan daya tindak dalam kajian
ini adalah pada tahap intrapersonal kerana menurut Wilson et al. (2017), model
SSCS cenderung memfokuskan kepada daya tindak interpersonal dan kajian
terhadap daya tindak secara intrapersonal perlu dilakukan.

1.7.3.4 Sokongan Sosial

Konsep keempat dalam model ini adalah sokongan sosial. Menurut model
SSCS, sokongan merupakan sumber yang penting bagi ahli keluarga berdaya
tindak dan mendapatkan kesihatan yang baik. Sokongan sosial boleh
dibahagikan kepada dua jenis iaitu sokongan secara formal dan sokongan tidak
formal. Terdapat dua pandangan utama model SSCS terhadap sokongan sosial.
Pertama adalah sokongan sosial tidak boleh sewenangnya disamakan dengan
bilangan individu lain yang ada dalam rangkaian sosial. Ini kerana model ini
menekankan kualiti sokongan sosial yang diperoleh oleh ahli keluarga.
Pandangan kedua adalah sokongan sosial yang diperoleh tersebut adalah
berkaitan dengan masalah sebenar ahli keluarga iaitu masalah ketagihan.
Sekiranya sokongan sosial yang diberikan adalah tidak berkaitan dengan isu
sebenar, sokongan tersebut tidak memberi makna kepada ahli keluarga. Selain
itu, sokongan sosial juga boleh merangkumi sokongan secara formal atau tidak
formal sama ada berbentuk sokongan emosi, informasi ataupun sokongan
material.

1.8 Rangka Kerja Konseptual

Berdasarkan rangka kerja teoritikal, perkaitan antara pemboleh ubah kajian akan
diterangkan dalam rangka kerja konseptual seperti di Rajah 1.2. Berdasarkan
rangka kerja konseptual ini, perkaitan antara pemboleh ubah yang dikaji adalah
berdasarkan pengintegrasian Teori Ekologi Keluarga, Teori Imbangan Positif
dan model SSCS. Bagi Teori Ekologi Keluarga, pemboleh ubah yang dipilih
adalah berdasarkan elemen-elemen yang terdapat dalam struktur ekosistem
keluarga (tekanan ekonomi dan konflik perkahwinan, sokongan sosial), proses
ekosistem keluarga (daya tindak) dan hasil di tahap mikro (kesejahteraan
mental). Teori Imbangan Positif pula memfokuskan kepada konsep
kesejahteraan mental isteri penagih dadah iaitu gabungan antara konsep
hedonik dan eudaimonia. Bagi model SSCS, kajian ini memfokuskan perkaitan
antara tekanan perhubungan yang dihadapi oleh isteri penagih dadah (konflik
perkahwinan) dengan ketegangan (kesejahteraan mental) dan sejauh mana
daya tindak dan sokongan sosial bertindak sebagai faktor pengantara bagi
perkaitan antara kedua-dua pemboleh ubah ini.

Pemboleh ubah antesedan bagi kajian ini adalah profil personal isteri penagih
dadah iaitu negeri tempat tinggal, umur, tahap pendidikan, tempoh perkahwinan,
bilangan anak, pekerjaan, pendapatan bulanan dan pendapatan bulanan
keluarga. Pemboleh ubah bebas adalah tekanan ekonomi dan konflik
perkahwinan manakala pemboleh ubah bersandar pula adalah kesejahteraan
mental. Daya tindak dan sokongan sosial pula berperanan sebagai pemboleh
ubah pengantara bagi perkaitan antara konflik perkahwinan dengan
kesejahteraan mental.

Pemboleh ubah Pemboleh ubah Pengantara Pemboleh ubah
Antisedan Bebas Bersandar

Sokongan
Sosial

Profil Personal

¢ Negeri tempat Daya Tindak
tinggal

e Umur

e Tahap _
pendidikan Konﬂl_k

e Tempoh Perkahwinan
perkahwinan

e Bilangan anak

e Pekerjaan

e Pendapatan

Kesejahteraan
Mental

bulanan

e Pendapatan Tekanan
bulanan Ekonomi
keluarga

Rajah 1.2: Rangka Kerja Konseptual Bagi Perkaitan Antara Tekanan
Ekonomi, Konflik Perkahwinan, Daya Tindak, Sokongan Sosial dan
Kesejahteraan Mental Isteri Penagih Dadah B40

1.9 Definisi Terminologi

1.9.1 Tekanan Ekonomi

Definisi Konseptual

Tekanan ekonomi dapat didefinisikan sebagai persepsi individu terhadap
ketidakcukupan kewangan serta kebimbangan terhadap aspek kewangan (Mills
et al., 1992).

Definisi Operasional

Tekanan ekonomi dalam kajian ini diukur menggunakan Economic Strain Scale
yang dibangunkan oleh (Mills, Grasmick, Morgan & Wenk, 1992). Alat
pengukuran ini mengandungi empat item yang menilai persepsi responden
terhadap tekanan ekonomi yang dihadapi oleh mereka. Jumlah skor yang lebih
tinggi menunjukkan kesukaran ekonomi yang lebih teruk.

1.9.2 Konflik Perkahwinan

Definisi Konseptual

Konflik perkahwinan secara umumnya dapat didefinisikan sebagai perlawanan,
pertembungan, persengketaan, perselisihan dan pertengkaran antara pasangan
suami isteri (Olugbenga & Oluwatosin, 2018). Cummings dan Davies (2010) pula
mendefinisikan konflik perkahwinan sebagai sebarang perbezaan pendapat
antara pasangan suami isteri sama ada perbezaan pendapat tersebut adalah
besar atau kecil mahupun melibatkan perkara positif atau negatif. Menurut
Fincham (2003), terdapat pelbagai situasi yang boleh menunjukkan pasangan
suami isteri sedang berhadap dengan konflik perkahwinan. Antaranya adalah
pasangan sering mengeluh terhadap apa sahaja sumber konflik sama ada
secara verbal atau boleh membawa kepada keganasan fizikal.

Definisi Operasional

Pengukuran konflik perkahwinan dilakukan dengan menggunakan subskala
konflik yang terdapat dalam Braiker-Kelly Partnership Questionnaire (Braiker &
Kelly, 1979). Alat pengukuran ini mengandungi 5 item yang terdiri daripada
penilaian isteri penagih dadah terhadap perkahwinan mereka. Skor yang tinggi
menunjukkan konflik perkahwinan yang lebih tinggi.

1.9.3 Daya Tindak

Definisi Konseptual

Daya tindak secara umumnya didefinisikan sebagai usaha yang melibatkan
proses kognitif dan tingkah laku bagi menangani sesuatu peristiwa yang tidak
menyenangkan dalam hidup (Lazarus & Folkman, 1984). Walsh, Fortier, dan
Dilillo (2010) pula mendefinisikan daya tindak sebagai pelbagai cara berfikir dan
tingkah laku yang digunakan oleh individu dalam berhadapan dengan masalah
dan tekanan. Manakala Cox (1978) mentakrifkan daya tindak sebagai suatu
tindakan dilakukan individu untuk mengurangkan, menghalang atau mengawal
kesan tekanan.

Definisi Operasional

Daya tindak dalam kajian ini diukur dengan menggunakan alat pengukuran
Coping and Adaptation Processing Scale Short Form (CAPS-Short Form) yang
dibangunkan oleh Roy, Bakan, Li dan Nguyen (2016). Alat pengukuran ini
mempunyai 15 item yang menunjukkan daya tindak yang digunakan oleh
individu. Jumlah skor yang lebih tinggi menunjukkan daya tindak individu yang
lebih tinggi.

1.9.4 Sokongan Sosial

Definisi Konseptual

Sokongan sosial secara umumnya dapat didefinisikan sebagai bentuk sokongan
yang diberikan oleh seseorang individu terhadap individu lain. Menurut Compton
(2005), sokongan sosial boleh merangkumi sokongan emosi seperti berempati
dan mengambil berat, memberi maklumbalas positif terhadap sesuatu tingkah
laku, memberi informasi yang berguna dan kesudian seseorang individu
memberikan masa atau pelbagai bantuan sebagai pertolongan. Gurung (2006)
pula mendefinisikan sokongan sosial sebagai suatu pengalaman yang bernilai,
rasa dihormati, rasa dijaga dan rasa disayangi oleh orang lain.

Definisi Operasional

Sokongan sosial dalam kajian ini diukur dengan menggunakan alat pengukuran
Multidimensional Scale of Perceived Social Support yang dibangunkan oleh
Zimet, Dahlem, Zimet dan Farley (1988). Alat pengukuran ini mengandungi 12
item yang mengukur sokongan sosial yang diterima dari tiga sumber iaitu
keluarga, rakan dan individu signifikan. Jumlah skor yang tinggi menunjukkan
sokongan sosial yang tinggi diterima individu dari setiap tiga sumber tersebut.

1.9.5 Kesejahteraan Mental

Definisi Konseptual

Konsep kesejahteraan mental dapat didefinisikan sebagai kehadiran simptom
sama ada perasaan positif atau kefungsian positif dalam kehidupan (Sirgy,
2021). Menurut Taggart et al. (2015), konsep kesejahteraan mental merangkumi
dua perspektif iaitu perspektif pengalaman subjektif terhadap kegembiraan
(afek) dan kepuasan hidup (perspektif hedonik); dan perspektif kefungsian
psikologi positif, hubungan yang baik dengan orang lain dan realisasi kendiri
(perspektif eudaimonic).

Definisi Operasional

Alat pengukuran Short Warwick-Edinburgh Mental Well-being Scale
(SWEMWABS) yang dibangunkan oleh Tennant et al. (2007) digunakan bagi
mengukur kesejahteraan mental dalam kajian ini. Alat pengukuran ini
mengandungi 7 item yang menilai penyataan mengenai perasaan dan pemikiran
berkenaan kesejahteraan mental individu. Jumlah skor yang lebih tinggi
menunjukkan keadaan kesejahteraan mental adalah lebih baik.

1.9.6 Isteri Penagih Dadah B40

Definisi Konseptual

Isteri penagih dadah B40 merujuk kepada isteri kepada penagih yang
mempunyai pendapatan isi rumah RM 4849 dan ke bawah. Pendefinisian B40
ini adalah mengikut pendefinisian yang dikemukakan oleh Kementerian
Perumahan dan Kerajaan Tempatan, Malaysia.

Definisi Operasional

Secara operasional, isteri penagih dadah B40 dalam kajian ini merujuk kepada
isteri penagih dadah yang mempunyai isi rumah RM 4849 dan kebawah serta
suami mereka sedang menjalani rawatan pemulihan dadah di Pusat Pemulihan
Penagihan Narkotik (PUSPEN).

1.10 Rumusan

Bab ini menerangkan berkenaan latar belakang kajian yang mana memfokuskan
kepada keperluan kajian ini dilakukan, diikuti pernyataan masalah dan dan
persoalan kajian. Seterusnya, bab ini menerangkan berkenaan objektif umum
dan khusus kajian, hipotesis kajian, kesignifikanan kajian, rangka kerja teoritikal
yang digunakan, rangka kerja konseptual kajian dan definisi terminologi yang
digunakan dalam kajian. Bab seterusnya akan membincangkan berkenaan
sorotan kajian literatur secara komprehensif.

